
Navagrah Stotram

నవగ్రహస్తోత్రమ్ 

వేదైర్జ్యోతిర్మయత్వే   జగతి పరిణమద్భిస్సదాత్మప్రసూతై  -

ర్ద్ధ్వాన్తం   నిర్మూలయద్భిర్బుధవరహృదయే బోధభావం దధానైః  ।
త్రైలోక్యం  భాసయన్తం రవిమఖిలసురైః  స్తూయమానప్రభావం

మృత్యుగ్రస్తాత్మనాం  నో హృదయరుగగదఙ్కారమాద్యం ప్రపద్యే  ॥ ౧॥
పుంసాముద్దామజన్మాన్తరసుకృతపరీపాకయోగైకలభ్య  -
స్సమ్పద్విద్యాయురోజాంసి విమలకిరణో యత్కటాక్షః కరోతి ।

సారస్సర్వగ్రహాణామనిమిషసదసా  స్వాదనీయస్వరూపః
సోమస్త్రాణాయ  నస్తాదుతితరమహిమా రోహిణీప్రాణనాథః  ॥౨॥

సత్వం యస్య ప్రసాదాద్భవతి  తనుభృతమప్రకమ్ప్యం  విపద్భిః
స్ఫూర్జ్జద్వైరిప్రపఞ్చత్రుటనపటుతరప్రక్రమో       విక్రమశ్చ  ।

చిత్రాకల్పప్రదీపాకృతిరతిసుకుమారః   కుమారో ధరణ్యాః
నిత్యానన్దాయ  భూయాదురుదురితవనాఙ్గారకోఽఙ్గారకో   నః ॥ ౩॥

వేదే శాస్త్రే పురాణే చతురతరకలానాం కలాపే చ దాక్ష్యం
పుంసాం వక్త్రోక్తిచాటుప్రహసనరసికత్వఞ్చ    యస్సన్తనోతి ।

సర్వజ్ఞః  శర్వవామేక్షణజనిరమరారాధితశ్రీమదఙ్ఘ్రిః 
శ్రీమాన్  నిశ్రేయసాయ  ప్రభవతు  విశదాగాధబోధో బుధో నః ॥ ౪॥

ప్రత్యక్షీభూతలోకత్రయవిమలదృగాలోకితాశేషమూర్తి   -
ర్న్నీతిప్రాకారసంరక్షీతరిపుపరిషద్దుర్గమస్వర్గమార్గః      ।

భద్రం  దద్యాత్ గ్రహాణామురుతరమహసామగ్రణీ   రాసరాగై -

ర్యోగీన్ద్రైస్సేవ్యమానః  సురగురురమరాధీశ్వరాణాం గురుర్న్నః ॥ ౫॥
తుష్టే యస్మిన్ సమస్తాసురనికరగురౌ నీతిశాస్త్రప్రవీణే 

లోకోఽయం సత్కలత్రాద్యఖిలసుఖసమృద్ధిం   ప్రయాతీక్షణేన  ।
రుష్టేతత్  ప్రత్యవాయం  వ్రజతి  చ సతతం నన్ద్యమానప్రవృత్తిః  

పాయాద్దుష్కర్మభూభృత్కులదలనకలాభార్గవో   భార్గవో  నః ॥౬॥

చణ్డశ్చణ్డీశఖణ్డద్యుతిరమితజటాజూటతుఙ్గోత్తమాఙ్గో    
ద్రాఘీయశ్మశ్రుజాలోజ్జ్వలముఖకమలో    మఙ్గలః  పిఙ్గలాక్షః  ।

చణ్డాంశోరంశజన్మా  కృశతనురతిశూరశ్శనైః  సఞ్చరిష్ణుః
బ్రహ్మణ్యః  క్రూరకర్మా  మమ శనిరశనైః  శ్రేయసే  బోభవీతు ॥ ౭॥

విష్ణోర్విశ్వేశ్వరస్యాసురకులవిమతవ్రాతకల్పాన్తవహ్నే  -
శ్చక్రం  యత్కణ్ఠనాలాదసురసముపయాతిం  న వైయాత్యమాప  ।

యస్యైతౌ  పుష్పవన్తావభినవకబలిభావమాద్యం దధానౌ
భద్రం  నః సైంహికేయో  గ్రహగణగణనాసు  ప్రతీపప్రయాణః   ॥౮॥

బ్రహ్మణ్యాః  కమలోద్భవస్య తనయా నిర్ద్ధూతవైశ్వానర  -
జ్జ్వాలాజాలసహోదరోరుమహసః  సర్వగ్రహాగ్రేసరాః   ।

ఆనన్దోదయహేతవో  రిపుకులప్రోత్సాదజీవాతవో
దుఃఖైకార్ణవసేతవః   ప్రణమతాం  తే కేతవః పాన్తు నః ॥౯॥
ఇతి నవగ్రహస్తోత్రం   సమ్పూర్ణమ్  ।
శ్రీ నవగ్రహేభ్యో  నమః ॥

